
SAMBUTAN HARI WILAYAH PERSEKUTUAN 2014 

 
PUTRAJAYA, 13 Januari 2014 – Sambutan Hari Wilayah Persekutuan disambut 

pada 1 Februari setiap tahun bagi memperingati pengisytiharan Kuala Lumpur, 

Putrajaya dan Labuan sebagai Wilayah Persekutuan. Sambutan pada tahun ini 

merupakan sambutan kali kesepuluh (10) yang akan diadakan secara serentak di 

ketiga-tiga Wilayah Persekutuan Kuala Lumpur, Putrajaya dan Labuan. 

  

2. Tema Sambutan Hari Wilayah Persekutuan (SHWP) pada tahun ini adalah 

“Wilayah Persekutuan Ceria” (Cheerful Federal Territories). Tema ini dipilih 

seiring dengan aspirasi Kementerian Wilayah Persekutuan (KWP) yang ingin 

menjadikan Kuala Lumpur, Putrajaya dan Labuan sebagai sebuah bandar yang ceria 

dalam aspek persekitaran yang bersih serta indah; kemudahan perumahan yang 

kondusif dan selamat; sistem pengangkutan dan jaringan lalulintas yang sistematik 

dan berteknologi tinggi; dan seterusnya mengembangkan sumber masyarakat 

Wilayah Persekutuan yang produktif dan terus berkembang ke tahap maksimum. 

 

3. Objektif utama SHWP 2014 ini adalah untuk menyemarakkan acara-acara 

sambutan yang melambangkan warga Wilayah Persekutuan yang harmoni, prihatin, 

maju dan sejahtera. Di samping itu, melalui penganjuran program-program SHWP 

2014 ini akan dapat mencetuskan semangat muhibbah dan integrasi antara 

masyarakat di pelbagai peringkat lapisan. Melalui pelaksanaan program utama 

SHWP 2014 ini juga adalah untuk menghargai individu yang telah banyak menabur 

bakti, menyumbang serta menjayakan agenda pembangunan dan kesejahteraan 

warga Wilayah Persekutuan. 

  



4. Seperti penganjuran SHWP yang lepas, KWP dengan kerjasama Dewan 

Bandaraya Kuala Lumpur, Perbadanan Putrajaya, Perbadanan Labuan, Majlis 

Sukan Wilayah Persekutuan dan Perbadanan Pembangunan Kampong Bharu telah 

menyediakan pelbagai "valuable goodies" kepada rakyat khususnya warga 

Wilayah Persekutuan yang boleh dimanfaatkan dan dinikmati di sepanjang Febuari 

2014 ini. Rujuk Lampiran 1. 

  

5. Pelaksanaan program-program SHWP 2014 adalah berbeza dengan tahun-

tahun sebelum ini dalam menyahut seruan YAB PM yang telah mengumumkan 

inisiatif penjimatan negara baru-baru ini. Oleh itu, KWP telah mengurangkan 

program-program SHWP yang biasanya dilaksanakan pada setiap tahun iaitu 

dengan TIDAK mengadakan Majlis Pelancaran SHWP 2014, Majlis Penutup SHWP 

2014, Kejohanan Golf Diraja sempena SHWP 2014 dan Festival SHWP 2014 di 

ketiga-tiga Wilayah Persekutuan. Ini telah dapat mengurangkan peruntukan 

perbelanjaan SHWP 2014 yang seterusnya melaksanakan dasar penjimatan negara. 

 

6. Pihak KWP dan Agensi hanya akan menganjurkan program SHWP 2014 

yang memberikan impak yang tinggi dan program yang melibatkan rakyat secara 

terus termasuk program tanggungjawab sosial masyarakat (CSR). Senarai program 

SHWP 2014 adalah seperti di Lampiran 2. Adalah diharapkan melalui penganjuran 

program SHWP 2014 kali ini akan memberi impak yang besar dalam penglibatan 

rakyat secara umum serta memberi peluang kepada mereka untuk menyertai setiap 

aktiviti dan program yang dianjurkan di ketiga-tiga Wilayah Persekutuan. Melalui 

aktiviti-aktiviti yang dirancang dan dilaksanakan bersempena SHWP 2014 ini diharap 

dapat merangsang seluruh warga Wilayah Persekutuan agar dapat seiringan 

dengan Kerajaan dan bersama-sama memajukan dan memakmurkan bumi 

Wilayah Persekutuan yang tercinta. 

 

Disediakan oleh: 

BAHAGIAN KOMUNIKASI KORPORAT 

KEMENTERIAN WILAYAH PERSEKUTUAN  

PUTRAJAYA 

13 Januari 2014 

